Nafarroako Parlamentuko Mahaiak, 2010eko martxoaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea onvergencia de Demócratas de Navarra foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita hornitzaileekiko betebeharrak  bete ditzan eta laguntzak eta dirulaguntzak ordain ditzan, merkatua eta kontsumoa sustatze aldera.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Convergencia de Demócratas de Navarra foru parlamentarien elkarteak, Legebiltzarreko Erregelamenduan xedatuaren babesean, ondoko mozioa aurkeztu du, Nafarroako Parlamentuaren Osoko Bilkuran eztabaidatu eta bozka dadin:

Zioen azalpena

Likideziarik eza egiazko problema bat sortzen ari zaie Nafarroako enpresei eta familiei.

Nafarroako Gobernuak krisiari aurre egiteko zenbait neurri erabaki izan ditu, Nafarroan merkatuaren eta kontsumoaren pizgarri suerta daitezen; alabaina, neurri horietako batzuek likidezia-zailtasunen eragina jasan dezakete, hain zuzen ere.

Foru Administrazioaren jardunak Nafarroako merkatuan eragin nabarmena izaten du; horregatik, Nafarroako Gobernuak bere betebeharrak eta laguntzak nahiz dirulaguntzak ordaintzeari dagokionez izandako portaerak ondorio muntaduna izan lezake Nafarroako enpresen eta familien egoeran.

Berankortasuna aprobetxatzea likidezia lortze aldera jokabide arbuiagarria izaki, Administrazioak inola ere ezin du eta ez du zilegi honako itxura hau ematea; hots, bere betebeharren betetzean berandutzeak abantaila ekonomikoa ekartzen diola.

Beraz, kontua ez da bakarrik Nafarroako Gobernuari exijitu behar zaiola laguntzen eta dirulaguntzen ordainketan legezko eta erregelamenduzko epeak betetzea, batez ere familiarik eta sektorerik behartsuenengan krisiak dituen eraginak samurtzera bideraturiko laguntzak tartean daudenean, baizik eta CDNkook pentsatzen dugula administrazio publikoak behartuta daudela beren betebeharren betetze puntualaren bitartez eredugarri izatera eta, gainera, beren portaerekin gizartearen gainerakoari konfiantza ematera.

Hori dela-eta, CDNk ondoko erabaki-proposamena aurkeztu du:

Nafarroako Parlamentuak Nafarroako Gobernua premiatzen du konpromisoa har dezan hornitzaile ezberdinekiko bere betebeharrak 30 egun baino gutxiagoko epean betetzeko, eta laguntzak nahiz dirulaguntzak kobrantza-eskubidea dagoenetik gehienez ere 60 eguneko epean ordaintzeko.

Nafarroako Parlamentuak Nafarroako Gobernua premiatzen du neurri horien jarraipenerako txosten bat presta dezan, eta Legebiltzar honi bidal diezaion urte bakoitzeko lehenengo hiruhilekoan.

